
Туган ягым-туган бишегем.

Максат: авылыбызның тарихи үткәне, аның табигате, күлләре,аларның атамаларының килеп чыгышы, тарихы турында тулырак мәгълүмат бирү;табигатьне сакларга, аңа мәрхәмәтле, игътибарлы булырга   өйрәтү, туган  төбәгебезне ярату, аның белән горурлана белү хисе тәрбияләү.
Шушы максаттан чыгып бурычлар:
1.  Түбән Наратбашавылының барлыкка килү тарихын өйрәнү;
2. Авылыбызның күлләре белән танышу;
3. Авылларыбызның билгеле кешеләре белән танышу.
Җиһазлау: плакат,авыл картасы,  “Авылым минем”  дигән фотолардан лабиринт,   “Туган ягым-яшел бишегем”  исемле кулдан ясалган  альбом,  авылдашларыбыз   язган китаплар күргәзмәсе, презентация, видео, туган авылыбызга багышланган җырлар, А3 форматы, фломастер, карандашлар, проект ясау.
Чараның  барышы:
“Туган авылым Түбән Наратбаш”
Әмир Камалов сүзләре һәм көе.
1 Алып баручы :
         Туган авыл...Туган җир ...
Йөрәккә нинди якын һәм кадерле бу сүзләр. Безнең һәрберебезнең газиз туган йорты,нигезе урнашкан кадерле туган авылы бар. Һәр авылның үзенә генә хас кабатланмас,истә кала торган урыннары күп.
        Сокланып туймаслык тугайлар, җикән камыш белән капланган сазлыклар,балыклы күлләр, туган ягыбызның кырлары, басулары, шаулап торган урманнары күңелләргә рәхәтлек биреп туган туфракка мәхәббәт  тәрбияли. Кая гына барсак та,туган төбәгебезнең гүзәллеген берни дә алмаштыра алмый. Туган ягыбызның  һәр сукмагы,һәр агачы ,һәр үләне,аның барча кешеләре күңелгә ифрат та якын. Тәпиләп киткән, беренче тапкыр әттә-әннә дип әйтергә өйрәнгән вакыттан ук күңел түренә туган телебез аша кереп утырган ул кадерле урыннар.
          Һәр авылның тирә-юнь табигатен су чыганаклары бизи . Халыкның тормышы су белән бәйле. Түбән Наратбашавылы бик уңайлы җиргә урнашкан.      Авылның менә дигән көтүлекләре,печәнле болыннары,урманнары бар. 
Камалова З.    “Авылыма” - Р. Нафыйкова сүзләре.
2 Алып баручы: Исәнмесез хөрмәтле кунаклар! Без бүген авылыбыз,аның салкын, саф сулы коелары, балыклы күлләре,үзенчәлекле таулары  буйлап   сәяхәткә чыгабыз.Аларның исемнәренең килеп чыгышы белән танышырбыз. Чөнки  исем, атамаларда безнең тарих тамырларыбыз. Ләкин аларның күбесен яшь буын инде белми,алар  онытыла, юкка чыга баралар. Күп кенә атамалар һәйкәл кебек бик күп серләрне узләрендә саклыйлар. Аларны барлау һәм ачыклау безнең изге бурычыбыз.
Башлыйбыз чарабызны.
1 Алып баручы:
Нәкъ Буа артында бардыр бер авыл Наратбаш диләр. (слайд)
Анда үскән ул-кызларын уңган диләр.
Г.Тукайның бу юлларын укыгач, минем күз алдыма үз авылым килеп баса.  Чөнки Түбән Наратбаш  авылы нәкъ Буа артында урнашкан.
Сүз бүген нәрсә турында барачак ????
Исемен соңгы тукталышта ачыкларбыз.( уйлыйлар)
Әйдәгез шушы гүзәл табигатьле авылыбыз буйлап сәяхәтебезне башлыйк. Иң беренче тукталышыбыз “Тарих”.(слайд)

1. Самирә-   “Түбән Наратбаш” авылыныңкилеп чыгышы.

Безнең Түбән Наратбаш авылы  авылы тарихы бик борынгы заманнарга барып тоташа.   Бу авыл хакында 1640 елга кадәр кайчан барлыкка килгән һәм беренче булып яшәгән кешеләре турында бернинди дә язма мәгълүматлар юк. Буыннан буынга сөйләп калдырган мәгълүматларны белүче картлар үлеп беткәннәр, хәзерге көндә яшәүче картлар онытканнар һәм күбесе кызыксынмаган.
    1552 елда Иван Грозныйга буйсынырга теләмәгән бик күп кешеләр башка җиргә күчеп киткәннәр. Шулай итеп яңа авыллар барлыкка килә. Менә шуларның берничәсе: Богоявлинское (хәзерге Кыят),  Яшевка, Янтуган,  Бикмураз һәм Түбән Наратбаш авыллары калкып чыга. Түбән Наратбаш авылы тирәсендә зур сугышлар, бәрелешләр булган. Моны җаек яр башында табылган кылыч, сөңге, кеше скелеты, ат сөякләре, сабына каеш тагылган таш чукмар бәйләгәннәр һ.б. исбат итә. 1639-1640 елларда авылның беренче гаиләләре булып агалы-энеле Собханкол һәм Сәетхан (Оренбург якларыннан килгәннәр дип уйлаганнар) килеп Зөянең аргы ягына кашка казылган ташак керә кичү турысына торак урны ясыйлар.
 1651-53 елларда тагын бер гаилә Рахманкол, Рәхимкол, Ильяс (Касыйм татарлары, 
хәзерге Рязань өлкәсе) һәм 1 чуаш семьясы килеп урнаша. Чәчү җирләре күп була,
 менә шушы 6 гаилә руслар  яши башлыйлар. Ләкин руслар белән җир өчен татарлар арасында ызгышлар чыгып торган.  Шуннан Зөянең сул ягына 8 гаилә күчә. Анда яз көне Зөя ташый, кешеләр тагын күчеп китәргә мәҗбүр булалар. 
1730нчы елны   кешеләрнең сораулары буенча, хәзерге күл буеннан 45 кешегә губерна землямере җир кисеп бирә, күл буена кара-каршы бер урам булып  йортлар төзелә. Түбән Наратбаш авылы 1861нче  елга кадәр Кыят алпавыты Головинский биләмәсе санала. 
 1850 елдан соң укый- яза белүче ике кеше- Гомәр һәм аның улы  Җәгъфәр булган.  1890 елны ир балаларга ике класслы мәдрәсә ачыла. 1906 елда мәдрәсәне зурайталар. Беренче елларда 3-40 бала укыса, берничә елдан 4 класслы ясап 100 бала укый.  1927 елда гына Ягъфарова Хәят 12-14 кызга үз өендә гарәп алфавиты белән укырга, язарга, иман шартын күңелдән ятларга өйрәтә. 1928 елда латин алфавиты кириллиуага алмаша 1939 елдан 7 класс күләмендә мәҗбүри укыту тормышка ашырыла башлый. 

2 Алып баручы: Рәхмәт, юлыбызны дәвам итик.
 2 нче тукталышыбызның исемен белү өчен табышмакның җавабын белергә кирәк.
Тустак тулы су,
Суның өсте бу.     (күл)    (слайд)
      “Күл”тукталышы
Күп җирлрдә булдым, синең кебек
Матур авыл әле күрмәдем.
Беләккә көч, йөрәккә дәрт бирә
Туган ягым күрке –күлләрең. 
Күл  турында мәгълүмат бирү.(слайд)
1 Алып баручы:Безнең туган ягыбызның табигате бик матур. Үзенең катнаш урманлы - Каш тавы, авылыбыздан ерак та түгел җәелеп аккан Зөя елгасы, иркен яшел болыннары, мул уңышлы киң кырлары, яхшы һәм тырыш кешеләре белән дан тота ул.  Ә авылыбызның янәшәсендә генә ике авылны бергә тоташтырып, аның халкын тагын да берләштереп торучы  "Зур күл"ебез бар безнең.

Садыкова Гүзәл чыгышы.(слайд)
	Урак кебек җәелеп яткан Наратбаш күле  тирә-якка данлыклы."Зур күл"нең  "ашказаны" дигән урынында Бөек Ватан сугышына кадәрге елларда колхозның яшелчә бакчасы булган. Анда карбыз, кавын, кыяр, помидор, турнипс, топинамбур (бәрәңге, озын сабаклы, чәчәге көнбагышныкына  ошаган)  үстергәннәр. Бу яшелчәләрне шушы "Зур күл" суын сибеп үстергәннәр. Колхозчыларга хезмәт көненә арба-арба яшелчә бирә торган булганнар. Ул вакытта бу күл бик тирән булган, урыны-урыны белән аның тирәнлеге 5 метрга кадәр җиткән.  Күлнең тирән җирләрендә чоңгыллар да  булган. Суы бик тә чиста, үтә күренмәле һәм бик тәмле, йомшак булган.  Авыл халкы  эчәргә дип шушы күлдән су алып кайткан. "Зур күл"нең чишмәләре дә бик күп булган.  Бикмураздагы Гөлсем апа бакча башында 7 чишмә, Борһан абыйлар, Кәлимуллин Сөләйман абыйлар башында күл төбендә чишмәләр күп булган.  Күлнең эчендә ак төнбоек, сары төнбоек тирбәлә. Әле нинди генә балыклар юк күлебездә: ак кәрәкә, сары кәрәкә, карабалык, чуртан, ратан, чабак балыклары,  су күсесе  кебек  су хайваннары да бар. Язын  туган якларына кайткан кыр казлары, кыр үрдәкләре, челән, аккош, бытбылдык һәм башка бик күп төрле кошлар тавышы белән күл буе гөрләп тора. Күлнең аргы ягында борынгыдан килгән татар халкының "Сабантуй" милли бәйрәме үткәрелә.   
Кызганычка каршы, хәзерге вакытта күлнең суын эчү мөмкин түгел, хәтта су коенучы да юк, чөнки аны чистартырга кирәк.

Риназ :Туган ягым,туган авылым,
           Мин-синең газиз балаң.
           Саф сулы күлләреңнән
          Җаныма сихәт алам.
Әпши күле тарихы(слайд)
"Әпши күле"  авылдан ерак түгел болынлыкта урнашкан. Ул  бик тирән күл булып санала, аның тирәнлеге элегрәк 6-7 метрга кадәр җитә торган булган, ә хәзерге вакытта абыйлар үлчәве буенча 3-4 метр тирәнлектә.  Ул овал формасында. Күлнең янында гына бер имән агачы үсә. Камышлар, ак һәм сары төнбоек та үсә анда. Балыкларга  да бай бу күл. Хәзерге вакытта бу күл тирәсе авыл халкының эшләп аргач иң яратып ял итә торган урыны ул.  Чиста суында рәхәтләнеп су коенырга да була. Ләкин кайберәүләр аны  да пычраталар: чүп-чарларын җыеп калдырмыйлар.

Риаз "Кечкенәкуак күле"(слайд)
"Кечкенә куак күле"  Түбән Наратбаш авылының  Үзәк урамында урнашкан.  Ул овал формасында. Аның тирәсендә элек колач җитмәслек өянкеләр үскән. Бу күлдә балыклар аз булган, ә бакалар бик күп булган.  Бу күлне 6 ел элек казытып тирәнәйттеләр. Әлеге күлгә һәр елны диярлек язын 1 пар челән кайта. Алар бу күлгә үзенә бертөрле ямь биреп торалар. Соңгы елларда  бу күл тирәсендә яшәүчеләр ак кәрәкә балыкларын үрчеттеләр.

Авылыбызда тагын "Торна сазы", "Бабай тамагы", "Кәҗә кырлыганы", "Чеби күле", Күдергән", "Бәгелдек", "Хәким бабай күле" дигән күлләр бар. 
       Авылыбыздан ерак та түгел "Торна сазы" дигән күл булган. Анда торналар ял итәргә төшә торган булган.  Соңрак ул сазлыкка әйләнгән. Шуңа күрә ул  “Торна сазы” дип аталган да. Ә 3-4 ел элек кенә әле авылыбызның фермеры  Кадыйров Фәнил Фәһим улы ул сазлыкны эшкәртеп, сөреп, чәчү кырларына әйләндерде. 

"Хәкимбабайкүле"(слайд)
	 Ә менә Наратбаш авылының иң кырыендагы  трассага якын Интернационал урамындагы  Хәким бабай өе каршында гына "Хәким бабай күле" бар. Аны 3 ел элек  Хәким бабайның оныгы казытып, тирәнәйтеп куйды.  Бу күлдә дә кәрәкә, ратан кебек  балыклар үрчи,  бакалар тереклек итә. Җәй буе хуҗалык үрдәк-казлары  шушы күлдән кайтып керми. .

1 Алып баручы:
Сәяхәтебезне дәвам итәбез  юлыбыз ерак , юлга кузгалыйк.
:Алдагы тукталышыбыз  кул буенда урнашкан- “ Мәктәп” тукталышы.(слайд)

Зилэ: Кеше гомере мәктәп юлы аша
              Моңлы бер җыр булып сузыла.
             Сукмакларын яра-яра
             Киләчәккә юлы сызыла.
             Тормыш дигән олы юллар буйлап,
             Адаштырмый бару өчен әйдәп,
             Барысын туплап бирә мәктәп.
Әйе, бу сүзләр турыдан туры бөтен гомерен балаларга белем һәм тәрбия бирүгә багышлаган.

Алсинә чыгышы.(слайд)
Түбән Наратбаш төп мәктәбенә 1890 елда нигез салына. Башта ул 2 класслы гимназия рәвешендә тарихка керә. Соңрак 4 класслыга, аннан соң7 еллык тулы булмаган урта мәктәпкә әверелә. 1961 нче елда мәктәбебез 8 еллык була. 1975  нче елда 2 катлы яңа бинага күчә. 1978 нче елда   урта мәктәпкә әверелә.   2012 нче елдан төп мәктәпкә әйләндерелә.
2020 нче елда, мәктәбебезгә 100 ел, хәзерге бинада укый башлауга 45 ел тулды.(слайд)

2 Алып баручы:Алдагы тукталышыбыз “Күренекле кешеләр”(слайд)

Айнур: Ни белән үлчәнә гомер?
              Эзләре белән...
              Кеше күңеленә орлык итеп 
              Салган сүзләре белән.
Һәр төбәк үзенең данлыклы уллары, кызлары белән горурлана. Төбәккә бәяне дә шуннан чыккан күренекле кешеләрнең дәрәҗәсенә карап бирәләр. Авылыбызның данлыклы тарихы, күренекле,бөек, мактаулы исемнәр алган мөхтәрәм кешеләре бихисап. Аларның һәрберсе – зур тарихлы  Түбән Наратбаш мәктәбен тәмамлаган шәхесләр. Бүгенге бәйрәмдә аларның барысын да атап китеп булмаса да, кайберләрен  искә алып үтми мөмкин түгел. 

Сылу:   Кеше җирдә йорт – җир, нигез кора,
                Тимәс диеп җилләр, салкыннар.
                Зур илемнең рухи хәзинәсе, 
               Чал тарихы булган халкы бар.
    
	Түбән Наратбаш   авылында бик озак еллар  укытучы, тәрбияче булып эшләгән  шәхесләрне искә алмыйча булмый. 
1.Хисамов Зофәр абый –Үзенең “Яфрак белән-яфрак сөйләшә” дип аталган биология укытучылары өчен методик әсбабы, укучылар өчен төзелгән эш дәфтәрләре, кроссвордлары  белән танылган шәхес.(слайд)
2. Нафыйкова Рәмзия апа үзе иҗат  иткән шигырьләре белән таныла. Кулъязмасы “Күңел кыллары” дип атала.  Аның авылыбыз табигатенә багышлап  язылган шигырьләре шактый. Дөрес, китап итеп бастырып чыгара алмый.Рәмзия апаның бабасы Гарипов Фатыйх  абый 1939 елда ук  “Безнең күмәк хуҗалык” дип аталган китап яза. Ләкин  сугыштан исән кайтмый. (слайд)
3.Рахматуллина Нурия апа шулай ук күп кенә шигырьләр, бәетләр яза.  Улы, 8 мәртәбә “Ак барс” премиясе лауреаты җырчы-композитор Ринат Рахматулин .(слайд)

1 Алып баручы:
Сәяхәтебезне дәвам итәбез  соңгы тукталышкада килеп җиттек.
:Алдагы тукталышыбыз “”.(слайд)
Сез алдагы тукталышларда   кыскача гына авыл, мәктәп, авылыбызда булган күлләре  тарихы таныштыгыз .
Укучыларыбызга  Түбәндәге сорауны биргән идек. Сез авылыбызның  киләчәген ничек күз алдыгызга китерәсез икән? Сез түбәндәге җиңүче  проектны күрәсез. Аны 
“Туган ягым-туган бишегем” дип атадык. Һәм бүгенге чарабызны шулай атасак дөрес булыр иде.

Дөньяда  төрле авыллар бар. Бер авыл – үзенең таулары, икенчесе – сулары, өченчесе – урманнары белән дан тота.  Ә минем авылым шуларның барсы белән дә мәшһүр. 
Туган ягым, туган бишегем, Түбән Наратбаш!
	Аның туфрагында йөзләгән, меңләгән кешеләрнең эзе калган һәм  аларның  өчен дә ул туган авыл, туган як, туган төяк.  Шул кешеләрнең кул көче, акылы белән авылым көннән-көн баеган, матурланган.    Авылым табигате белән генә түгел, кешеләре белән дә матур. Ул миндә горурлык тойгысы уята.  Безнең авылдан күренекле укытучылар,галимнәр, җырчылар,  врачлар, чыккан.
	Киләчәктә ул тагын да гүзәлрәк булыр.  Чөнки аның киләчәге – без- бу мәктәп укучылары.
	Соклангыч матур җирләр күп булса да, туган җиргә җитми.  Табигатьнең матурлыгы әти-әниләрнең тормыш итә торган йорты һәм нәкъ  менә туган туфрагым булган өчен дә шулай якын ул.	

1 Алып баручы: Чәчәкләрдән матур илең булу, 
       Анда яшәү нинди күңелле!
       Ерак үткәндәге йөз елга да
       Бирмәс идем бер көнемне.
       Бәхетле булып тудык без
       Бу якты илдә.
       Хуҗалар булып калырбыз
       Мәңге бу җирдә!
2 алып баручы:  Килешәм сезнең белән
1 Алып баручы:Хөрмәтле кунакларыбыз, сезгә бүгенге сәяхәтебез ошагандыр дип уйлыйбыз. Шулаймы?

2 Алып баручы:Ап – ак карга чумган урамнарың,
Алсу кояш зәңгәр  күгеңдә.
Туган авылым сиңа мәхәббәтем,
Йорәгемнең иң-иң түрендә! (слайд)

1 Алып баручы:
Игътибарыгыз очен рәхмәт.

